შ რ ო მ ი თ ი  ე მ ი გ რ ა ც ი ა 
სიტუაციური ანალიზი
შრომითი ემიგრაცია საქართველოსთვის ერთ-ერთ ძირითად გამოწვევას წარმოადგენს. კერძოდ:
· საქსტატის მონაცემების თანახმად, 1989-2014 წლებში მოსახლეობის რაოდენობა ემიგრაციის შედეგად 1,7 მლნ-ით შემცირდა[footnoteRef:1]. საქართველოს მოსახლეობის საყოველთაო აღწერით, 2002-2013 წლებში ემიგრანტების რაოდენობამ 88 541 კაცი შეადგინა. მათგან 64 741 (73,2%) საქართველოდან საზღვარგარეთ დასაქმების მიზნით წავიდა. [1:  1989 წლის აღწერის მონაცემებით, საქართველოს მოსახლეობა 5 მლნ 401 ათასი კაცი იყო, 2014 წლის აღწერის მონაცემებით კი - 3 მლნ 730 ათასია.  ანუ 1989-2014 წლებში მოსახლეობის პირდაპირმა კლებამ 1 მლნ 671 ათასი კაცი შეადგინა.] 

· სხვადასხვა ადგილობრივ თუ საერთაშორისო კვლევებზე[footnoteRef:2] დაყრდნობით, საქართველოდან შრომითი ემიგრაციის ძირითადი განმაპირობებელი ფაქტორები უმუშევრობა და დასაქმებიდან მიღებული მცირე შემოსავლებია. ამ ფაქტს ამყარებს ასევე 2015 წელს საქართველოს შრომის, ჯანმრთელობისა და სოციალური დაცვის სამინისტროს მიერ ჩატარებული შრომის ბაზრის კვლევა,[footnoteRef:3] რომლის მიხედვით საქართველოში სამუშაო ადგილების დეფიციტთან ერთად, მნიშვნელოვნად გამოიკვეთა შრომის დაბალი ანაზღაურების პრობლემა.  [2:  ა) IOM. მიგრაციული პროცესები პოსტსაბჭოთა საქართველოში. თბილისი, 2003; 
ბ) IOM. მიგრაციის ეკონომიკური სარგებლის შესწავლა საქართველოს რეგიონებში. თბილისი, 2015
გ) DRC. შრომის ბაზარი და დაბრუნებულ მიგრანტთა რეინტეგრაცია (კვლევის ანგარიში). თბილისი, 2011
დ) ნათია ჭელიძე. დაბრუნებულ მიგრანტთა სოციალურ-ეკონომიკური რეინტეგრაცია საქართველოში. თსუ. მიგრაციის კვლევის ცენტრი. კრებული "მიგრაცია, #7 , თბილისი, 2016]  [3:  http://moh.gov.ge/uploads/files/oldMoh/01_GEO/Shroma/kvleva/33.pdf] 

· შრომითი ემიგრაცია საქართველოდან სრულიად მოუწესრიგებელი და, ძირითადად, არალეგალურია, მასთან დაკავშირებული რისკებითა და გამოწვევებით, როგორიცაა საზღვარგარეთ ჩვენ თანამემამულეთა არაკვალიფიციურ და მძიმე სამუშაოებზე დასაქმება, შრომის დაბალი  ანაზღაურება, დისკრიმინაციისა და ფუნდამენტური უფლებების დარღვევის ფაქტები. 
· კვლევების თანახმად, საქართველოდან შრომითი ემიგრანტების ნახევარზე მეტი საზღვარგარეთ წასასვლელად ვალს იღებს, ან ყიდის ქონებას.[footnoteRef:4] უკანონო (ე.ი. მოუწესრიგებელი) და წარუმატებელი ემიგრაციის შემთხვევაში სამშობლოში დაბრუნებისას მიგრანტს ხშირად საცხოვრისიც კი არ აქვს. ასეთ ადამიანთა სრულფასოვანი სტატისტიკა არ არსებობს, თუმცა პრაქტიკა და გამოკითხვები მოწმობენ, რომ დაბრუნებულ მიგრანტებს შორის საკმაოდ დიდი მოთხოვნაა დროებით საცხოვრებელსა და/ან საცხოვრებელი პირობების გაუმჯობესებაზე. 2014-2016 წლებში MFM-ის პროექტის[footnoteRef:5] ფარგლებში, ასეთი ტიპის დახმარებით ისარგებლა პროექტის ბენეფიციართა 36,3%-მა (267-მა დაბრუნებულმა მიგრანტმა).  [4:  მირიან ტუხაშვილი. საქართველოს სამრეწველო ქალაქებში დაბრუნებული ემიგრანტები და მათი ეკონომიკური რეინტეგრაციის პრობლემები. თსუ. მიგრაციის კვლევის ცენტრი. კრებული: მიგრაცია - 5. თბილისი, 2011]  [5:  პროექტი დაფინანსებული იყო ევროკავშირის მიერ, განახორციელა მიგაციის საერთაშორისო ორგანიზაციამ (IOM). პროექტის ერთ-ერთი კომპონენტი იყო სამშობლოში დაბრუნებული მიგრანტების სარეინტეგრაციო დახმარება სხვადასხვა მიმართულებებით: სამედიცინო, მცირე ბიზნესი, დასაქმების ხელშეწყობა, პროფესიული სწავლება, დროებითი საცხოვრისით (ქირით) უზრუნველყოფა, საცხოვრისის რემონტის მასალის ან აუცილებელი საყოფაცხოვრებო ნივთების შეძენა.] 

· არალეგალურ მიგრაციასთან დაკავშირებული სტრესისა და შრომის მძიმე პირობების გამო, ხშირია ემიგრანტების ჯანმრთელობის გაუარესების შემთხვევები. სამშობლოში დაბრუნების შემდეგ, იზრდება მათ ჯანდაცვაზე სახელმწიფოს დანახარჯები (IOM-ის მონაცემებით, საქართველოში დაბრუნებული მიგრანტების თითქმის ნახევარს ჯანმრთელობის პრობლემები აქვს. მათი უმრავლესობა გადამისამართდა ჯანდაცვის სახელმწიფო პროგრამებში. MFM პროექტის ფარგლებში დაბრუნებული მიგრანტების 19%-ს მწვავე და ქრონიკული დაავადებების სამკურნალოდ დაუფინანსდა ისეთი ტიპის სამედიცინო მომსახურება, რომელიც არ იფარება ჯანდაცვის სახელმწიფო პროგრამებით, ანდა სახელმწიფო პროგრამით უზრუნველყოფილი დაფინანსების გარდა საჭირო იყო თანადაფინანსება პაციენტის მხრიდან. საქართველოში დაბრუნებული მიგრანტების სარეინტეგრაციო დახმარების 2016 წლის სახელმწიფო პროგრამის ფარგლებში მწვავე და ქრონიკული დაავადებების სამკურნალოდ სამედიცინო მომსახურება დაუფინანსდა პროგრამის ბენეფიციარების 26%-ს, თუმცა სამედიცინო მომსახურების მიღების სურვილი 38%-ს ჰქონდა. სარეინტეგრაციო დახმარების სახელმწიფო პროგრამიდან ერთ ბენეფიციარზე საშუალოდ დაიხარჯა 556 ლარი).
· საქართველოში შრომითი მიგრაციის სფეროში არსებული საკანონმდებლო ბაზა და მექანიზმები, მიუხედავად თავისი მნიშვნელობისა, ვერ უზრუნველყოფენ ამ მიმართულებით ისეთი საკითხების დარეგულირებას, როგორიცაა შრომითი ემიგრაციის პროაქტიული აღრიცხვა და საქართველოს მოქალაქეებისთვის საზღვარგარეთ ლეგალურად დასაქმების შესაძლებლობების შექმნა.
· დაურეგულირებელი და უმართავი მიგრაციის პირობებში არალეგალური მიგრაციისა და ტრეფიკინგის შემთხვევების ზრდის დიდი რისკი;
· არალეგალური ემიგრაცია, ასევე დიდი რისკების შემცველია ევროკავშირთან უვიზო მიმოსვლისთვის, რამაც შესაძლოა, „შეჩერების მექანიზმის“ ამოქმედებას შეუწყოს ხელი:
· მოუწესრიგებელი შრომითი მიგრაციის პირობებში, არსებობს ევროკავშირთან უვიზო რეჟიმის გამოყენებით ჩვენი თანამემამულეების ევროკავშირის ქვეყნებში არალეგალურად დასაქმების და დარჩენის რეალური რისკი. 
· არალეგალური შრომითი ემიგრაცია პრობლემებს უქმნის მიმღებ ქვეყნებსაც, რის გამოც ხდება ჩვენი თანამემამულეების იძულებითი დაბრუნება (დეპორტაცია, რეადმისია). 
საერთაშორისო ტენდენციებისა და პროცესების გათვალისწინებით, მნიშვნელოვანია რომ საქართველო აქტიურად იყოს ჩართული გლობალურ, მათ შორის, შრომით მიგრაციულ პროცესებში. მიუხედავად ქვეყანაში ეკონომიკური განვითარების დადებითი ტენდენციებისა, საქართველოსთვის უმუშევრობა რჩება ძირითად სოციალურ-ეკონომიკურ გამოწვევად, რაც, თავის მხრივ, ინტენსიურ შრომით ემიგრაციას განაპირობებს. 
ზემოაღნიშნულიდან გამომდინარე, მნიშვნელოვანია შრომითი მიგრაციის ოპტიმალურად მართვა, რათა  მეტი სარგებელი მიიღოს პროცესში მონაწილე ყველა მხარემ. 

საზღვარგარეთ დროებითი ლეგალური დასაქმების ხელშეწყობა (ცირკულარული მიგრაცია), როგორც შრომითი მიგრაციის მართვის ბერკეტი
სახელმწიფოსგან ცირკულარული მიგრაციის მხარდაჭერის შემთხვევაში, საქართველოსთვის მოსალოდნელი დადებითი შედეგებია:
· არალეგალური მიგრაციის ლეგალურ ჩარჩოებში მოქცევა და შრომითი მიგრანტების უფლებების დაცვა;
· არალეგალურ მიგრაციასთან დაკავშირებული რისკების შემცირება;
· ევროკავშირთან უვიზო მიმოსვლის პირობების დაცვის გარანტია და „შეჩერების მექანიზმის“ ამოქმედების ალბათობის მინიმუმამდე დაყვანა;
· ჭარბი სამუშაო ძალის საზღვარგარეთ დროებითი დასაქმება და ქვეყნის შიგნით უმუშევრობის პრობლემის შერბილება;
· შრომითი ემიგრანტების შემოსავლების ზრდა (ლეგალური დასაქმების შემთხვევაში მათი ხელფასი არ უნდა იყოს ადგილობრივი მომუშავის ხელფასზე ნაკლები) და ფულადი გზავნილების მატება (რაც, თავის მხრივ, ქვეყანაში სიღარიბის შემცირებას უწყობს ხელს);
· ფულადი გზავნილების საინვესტიციო პოტენციალის გაზრდა („მეტი შემოსავალი - მეტი დანაზოგი“) და მათი გამოყენება ქვეყნის ეკონომიკური განვითარების დაჩქარებისათვის;
· უცხოეთში მუშაობისას დაგროვილი ცოდნისა და გამოცდილების, ახალი საწარმოო და ორგანიზაციული უნარების იმპორტი სამშობლოში დაბრუნებისას; 
· ხანგრძლივ შრომით ემიგრაციასთან დაკავშირებული დემოგრაფიული და სოციალურ-ფსიქოლოგიური პრობლემების შემსუბუქება;
· არალეგალურ მიგრაციასთან დაკავშირებული კრიმინალის შემცირება;
· მიმღებ და დონორ ქვეყნებს შორის ეკონომიკური კავშირების განვითარების ხელშეწყობა.
ცირკულარული მიგრაციის სქემების განხორციელებისას მოსალოდნელი რისკები:
· საქართველოს შრომის ბაზარზე დეფიციტური პროფესიის სამუშაო ძალის ქვეყნიდან გადინება და დეფიციტის ხარისხის გაზრდა, თუმცა ამის დაძლევა შესაძლებელია როგორც პროცესის რეგულირებით, ისე შრომის ბაზარის საჭიროებებზე განათლების სისტემის ორიენტაციის გაძლიერებით;
· ცირკულარული მიგრაციის სქემებში ჩართული საქართველოს მოქალაქეების ხანგრძლივი ემიგრაცია (შრომითი ხელშეკრულების ვადების გახანგრძლივებისა და  მიმღებ ან სხვა  ქვეყანაში არალეგალური/ლეგალური გზით დარჩენისა და გადასვლის შესაძლებლობა) და მასთან დაკავშირებული დემოგრაფიული პრობლემების გამწვავება;
· [bookmark: _GoBack]ქვეყნის  ეკონომიკური განვითარების დაბალი მაჩვენებლის საფუძველზე  ზემოაღნიშნული რისკების გამწვავება (შეზღუდული ოდენობის სამუშაო ადგილები, დაბალი ანაზღაურება, არასათანადო სამუშაო პირობები და ა.შ.). 

აღნიშნული რისკები ზოგადად მიგრაციის თანმდევი რისკებია და იგი ბევრად მწვავეა არაკანონიერი, მოუწესრიგებელი მიგრაციის დროს. ცირკულარული მიგრაცია თანამედროვე მსოფლიოში (პირველ რიგში, ევროკავშირისა და სხვა განვითარებული ქვეყნების მიერ) აღიარებულია მიგრაციული პროცესების რეგულირების ყველაზე ეფექტურ საშუალებად, 
ვინაიდან იგი ხელს უწყობს მიმღები და გამგზავნი ქვეყნების ინტერესების გათვალისწინებას სამუშაო ძალის ექსპორტ-იმპორტის პროცესში, მიგრანტთა უფლებების დაცვასა და არაკანონიერ მიგრაციასთან დაკავშირებული საფრთხეების შემცირებას. რაც საბოლოო ჯამში  დადებითად აისახება პროცესში მონაწილე ყველა მხარეზე (როგორც გამგზავნ და მიმღებ ქვეყნებზე, ასევე ცირკულარული მიგრაციის პროცესში მონაწილე ემიგრანტებზე). 
არალეგალურ მიგრაციასთან ბრძოლა და ლეგალური მიგრაციის წახალისება საქართველო-ევროკავშირის ურთიერთობების ერთ-ერთ მნიშვნელოვან მიმართულებას წარმოადგენს „პარტნიორობა მობილობისათვის" (Mobility Partnership) ფარგლებში.

საქართველოს შრომის, ჯანმრთელობისა და სოციალური დაცვის სამინისტროსა და შრომითი მიგრაციის მართვის სფეროში ჩართული სხვა სახელმწიფო უწყებების მხრიდან ზემოაღნიშნული  მიზნების მისაღწევად, საჭიროა შემდეგი აქტივობების განხორციელება:
· შრომითი მიგრაციის რეგულირებისა და ეფექტიანი მართვის (მათ შორის ზემოაღნიშნული რისკების მართვა)  მიზნით სახელმწიფო სტრუქტურული ერთეულის შექმნა და გაძლიერება;
· შრომითი ემიგრაციის მარეგულირებელი აქტების (საქართელოს კანონი „შრომითი მიგრაციის შესახებ“ და საქართველოს მთავრობის დადგენილება N631 – „იურიდიული პირის, ინდივიდუალური მეწარმის ან უცხო ქვეყნის საწარმოს ან არასამეწარმეო (არაკომერციული) იურიდიული პირის ფილიალის (წარმომადგენლობის, მუდმივი დაწესებულების) მიერ უცხოელი დამსაქმებლის შესახებ ინფორმაციისა და შრომითი მიგრაციის სფეროში განხორციელებული საქმიანობის შესახებ ანგარიშის წარდგენის თაობაზე“) შესაბამის კვლევებზე/ექსპერტიზაზე დაფუძნებითა და რისკების შეფასების მიხედვით  დახვეწა, რაც ხელს შეუწყობს შრომითი ემიგრაციის შესახებ სრულყოფილი საინფორმაციო ბაზის შექმნასა და საზღვარგარეთ დასაქმებული საქართველოს მოქალაქეების უფლებების დაცვას;
· დროებითი ლეგალური შრომითი მიგრაციის მიმართულებით სახელმწიფოთაშორისი თანამშრომლობის გაძლიერება (ექსპერტიზა, კვლევა, ცირკულარული მიგრაციის სქემების შემუშავება, ხელშეკრულებების გაფორმება);
· დროებითი ლეგალური შრომითი მიგრაციის სქემების წარმატებულად განხორციელებისათვის ადგილობრივი სამუშო ძალის პოტენციალის შესწავლა და გაზრდა;
· მოსახლეობისა და დაინტერესებული კერძო სტრუქტურებისათვის (სოციალური პარტნიორები, დამსაქმებლები, კერძო დასაქმების სააგენტოები, საგანმანათლებლო უწყებები) ლეგალური შრომითი ემიგრაციის შესაძლებლობების შესახებ საინფორმაციო კამპანიების წარმოება მათი შემდგომი დაინტერესებისა და ჩართულობის მიზნით;
· შრომითი ემიგრანტების საქართველოში დაბრუნების სქემის, პირობების და წესების შემუშავება, განვითარება და განხორციელება. დაბრუნების შემდგომ კი, შესაბამისი სარეინტეგრაციო პროგრამების შემუშვება (რისთვისაც ასევე ძალზედ მნიშვნელოვანია ცირკულარული მიგრაციის პროექტებში ადგილობრივი დამსაქმებლებისა და საგანმანათლებლო უწყებების ჩართვა).

ინფორმაციისთვის: 
2014 წელს, ხელი მოეწერა საქართველოსა და საფრანგეთის მთავრობებს შორის კვალიფიციური სპეციალისტების ბინადრობისა და ცირკულარული მიგრაციის შესახებ ხელშეკრულებას. აღნიშნული ხელშეკრულება რატიფიცირებულია საქართველოს პარლამენტის მიერ, ხოლო ფრანგულ მხარეს ხელშეკრულების რატიფიცირება ჯერ არ მოუხდენია.
ამჟამად, მიგრაციის საერთაშორისო ორგანიზაცია (IOM) საქართველოს შრომის, ჯანმრთელობისა და სოციალური დაცვის სამინისტროსთან თანამშრომლობით ახორციელებს საცდელ პროექტს „საქართველოს სამუშაო ძალის დროებითი შრომითი მიგრაციის პილოტირება პოლონეთსა და ესტონეთში“, რომლის შედეგები (ასევე 2013-2016 წწ. გერმანიასთან განხორციელებული პროექტის მაგალითები) დაგვანახებს, როგორც ცირკულარული მიგრაციის სფეროში თანამშრომლობის შესაძლებლობებს, ისე სირთულეებსა და რისკებს. მათი გათვალისწინება დაგვეხმარება მიგრაციის სფეროში სახელმწიფოთაშორისი თანამშრომლობის ეფექტიანი მოდელის შემუშავებაში. 
პარალელურად, მიმდინარეობს მუშაობა ისრაელთან კვალიფიციური სპეციალისტების ბინადრობისა და ცირკულარული მიგრაციის შესახებ ხელშეკრულებების გასაფორმებლად. საქართველოს შრომის, ჯანმრთელობისა და სოციალური დაცვის სამინისტროს მიერ მომზადებულია ხელშეკრულების პროექტის საბოლოო რედაქცია, რომელიც შეთანხმებულია სხვა სახელმწიფო უწყებებთან და გაგზავნილია საქართველოს საგარეო საქმეთა სამინისტროში, რათა დოკუმენტი, საბოლოო სრულყოფის მიზნით, გადაეცეს ისრაელის მხარეს. ეს უკანასკნელი კი (ევროკავშირის და კონკრეტულად ვიზა-ლიბერალიზაციის სამოქმედო გეგმის მსგავსად), ამ ტიპის ხელშეკრულებას განიხილავს არალეგალური (შრომითი) მიგრაციის დაძლევის ერთ-ერთ ძირითად მექანიზმად.  
მსგავსი ტიპის ხელშეკრულებების გასაფორმებლად, მიმდინარეობს აქტიური მუშაობა ავსტრიასთან, რუმინეთთან და საბერძნეთთან, ასევე კატარის რესპუბლიკასთან.

